ՏԵՂԵԿԱՆՔ - ՀԻՄՆԱՎՈՐՈՒՄ

<<Մշա​կու​թային արժեքների էլեկտրոնային տեղեկատվական շտեմարանի ստեղծման կարգը և շտեմարանին տեղեկույթ  տրամադրող կազմակեր​պու​թյունների ցանկը հաստատելու մասին>> Հայաստանի Հանրապետության կառավարության որոշման ընդունման  նպատակահարմարության մասին
1. Անհրաժեշտությունը.- Հայաստանի Հանրապետության մշակութային շար​ժական արժեքները հաշվառվում-պահ​պանվում են պետա​կան, մարզային, համայն​քային և մաս​նա​վոր մշակու​թային կազմակեր​պու​​թյուն​նե​րում ու հավա​քածուներում: Դրանց հանրա​հռչա​կումը միշտ էլ եղել և մնում է ոլորտի կարևոր գերակայու​թյուն​ներից: Ներկա տեղեկա​տվա​կան տեխնոլոգիաների զարգացումն առավել լայն հնա​րավորություններ է ստեղծել մշա​կութային ժառանգության հանրահռչակման համար, և այդ իսկ նպատակով վերո​հիշյալ կազմակեր​պու​​թյուն​նե​րը նախաձեռնել են իրենց հավաքածուների թվայնացման գործըն​թացը: Դրանց մի մասն արդեն ունի սեփա​կան ըն​կա​լումներով և սկզբունք​նե​րով ստեղծ​ված տեղեկատվական շտեմա​րաններ, որոնցից տե​ղեկույթ կարելի է ստա​նալ,  բնա​կանաբար, առանձին-առան​ձին այցելե​լով յուրա​քանչյուրի կայքէջ: Սակայն տե​ղե​կա​​տվու​թյան ոլորտում սրըն​թաց առաջըն​թացի մեր ժա​մա​նակներում այցելուն ցան​կա​նում է տե​ղե​կույթ ձեռք բերել շատ ավե​լի արագ, առավել համա​կարգ​ված ու ամ​բող​ջա​կան: Ուստի մեր մշա​կութային արժեք​ները թե´ հա​սա​րակության լայն զանգված​նե​րին, և թե´ դրանք ուսում​նասիրող գիտ​նա​կան-հետա​զո​տող​ներին առավել հասանելի և մատ​չելի դարձ​նելու գործում չափա​զանց կարևոր է տար​բեր թանգարաններում գտնվող հավա​քածուների վերաբերյալ տեղեկույթը միասնական համակարգով ներկա​յաց​նելը: Միասնական սկզբունքով և ձևա​չափով համակարգված շտեմարանն, անկասկած, կնպաստի արժեքների պահ​պա​​նա​կան խնդիրների առավել հեշտ լուծմանը և հնարա​վո​րու​թյուն կընձեռի կան​խելու թանգա​րան​նե​րից կորած, գողացված մշակու​թային արժեքների ապօրի​նի ար​տա​հանումն ու դրանց նկատ​մամբ uեփա​կա​նու​թյան իրա​վուն​քի փոխ​ան​​ցումը: 

Նախատեսվող շտեմարանի ստեղծումը Հայաս​տանի ողջ մշակու​թային հարստու​​թյունը միասնական ձևաչափով մեկ տի​րույ​թում հա​մա​​խմբելու, միա​վորելու և աշխարհին ներ​​կայացնելու համար իրա​կան հնարա​վորություններ է ընձեռում: Վերոհիշյալ խնդիրն առա​վել արդիական է հատ​​կապես տա​րա​ծա​շրջա​նի աշխար​հա​​քա​ղա​քական բարդ իրավի​ճակի պայման​ներում, երբ մեր հա​րևան​ների կողմից Հայաստանի մշա​​կութային ժա​ռան​գու​​թյունը զավթե​լու, սեփակա​նաց​նելու անթա​քույց քաղաքականություն է իրակա​նաց​վում:  

Բացի այդ, պատմական ճակատագրի բերումով հայկական մշա​​կութային շար​ժա​կան արժեք​ներ առկա են նաև աշ​խարհի տարբեր մշակութային կա​ռույցնե​րում, ինչպես նաև հայ հա​մայնք​ների հասարա​կա​կան, մշա​կութային ու հոգևոր-կրո​նական բազմաթիվ հաստա​տու​թյուններում և անհատների մոտ: Հետևաբար մեր օրե​րում խիստ կարևոր է ոչ միայն մեր մշակույթի պահ​պանումն ու զար​գացումը, այլև համա​պատասխան մակար​դա​կով թե´ արտերկրում, և թե´ Հայաստանի Հան​րա​պետությունում գտնվող մշակութային արժեքների համախմբումն ու հանրա​հռչակումը` իբրև պայքարի զենք հայոց լինելության ու հայկականի հարատևման դեմ ուղղված յուրա​քանչյուր ոտնձգության, դրա յուրացումն ու նենգափոխումը կանխար​գե​լելու միջոց: 

2. Ընթացիկ իրավիճակը և խնդիրները.– Հայաստանի մշակութային շարժա​կան արժեքները պահ​պան​ող կազմակեր​պու​​թյուններից (թան​գա​րան, պատ​​կե​րա​սրահ, արխիվ, գրադարան և այլն) մի մասն արդեն թվայնացրել է հա​վա​քա​ծուի մեծ մասի տվյալները, մի քանիսը նոր է սկսել այդ աշխա​տանքը, իսկ մի մասը դեռ չի էլ սկսել: Հավաքածուների թվայնացված տեղեկույթը հիշյալ կազմակեր​պու​​թյուն​ները հանրությանը ներկայաց​նում են ինչպես կայքէջերում, այնպես էլ իրենց ցուցադրու​թյուն​ներում տեղադրված սենսո​րային կրպակների միջոցով: ՀՀ մշա​կույթի նախա​րա​րու​թյան համակարգի 19 թանգարան​ներ արդեն ունեն կայքէջեր, իսկ դրանցից 17-ում տեղադրված են 32 սենսորային կրպակ​ներ: Փաստորեն, ՀՀ մշակույթի նախարարության համակարգի կազ​մակերպու​թյուն​ներն արդեն մասնա​կիորեն լուծել են իրենց հավա​քա​ծու​ները հանրությանը ներկայացնելու խնդիրը: Սակայն դիտար​կումները ցույց են տալիս, որ հիշյալ տիրույթ​նե​րում յուրա​քանչյուր կազ​մա​կերպու​թյուն իր հավաքա​ծուն ներկա​յացնում է ըստ վերջի​նի կազմի և որոշակի ընտրու​թյամբ: Հիշյալ առանձ​նա​հատկու​թյան, ինչպես նաև նմանատիպ շտեմա​րան​ների և սեն​սորային կրպակների ստեղծման <<ինք​նու​րույն, անկախ>> պայ​մանների ու գործե​լա​կերպի հետևանքով յու​​րաքանչյուրն առաջ​նորդվել է սեփական մո​տե​ցումներով ու սկզբունք​​ներով: Դրա արդյունքում նվազել է այդ հավաքածուների հանրա​հռչակ​ման արդ​յու​նավետու​թյան աս​տիճանը, մաս​նա​վո​րապես` միասնական ձևա​չափով տե​ղե​կատվական շտեմարան ստեղ​​​ծելու առումով: 

Մեկ միասնական ձևաչափով շտեմարանի ստեղծ​ման նպատակով հարկ է առկա իրավի​ճակը շտկել, այսինքն` գործող շտե​մարան​նե​րի և սենսորային կրպակ​ների տեղե​կույթը <<ռոբոտ-ծրա​գրե​րի>> օգնությամբ խմբագրել, միևնույն բնութագրիչ​ների կի​րառ​մամբ միասնական ձևա​​չա​փի բերել, որո​շա​կի ծավալով ներ​առել մշակու​թա​յին շարժական ար​ժեք​​ների էլեկտրոնային տեղեկա​տվական շտե​մա​րանում և ներկայացնել հանրությանը: 

3. Տվյալ բնագավառում իրականացվող քաղաքականությունը.- Նախա​տես​վող շտեմարանի ստեղծումով Հայաստանի ողջ մշակու​թային ժառան​գու​թյունը մոտ ապա​գա​յում կարող է ընդհանուր գծերով հա​սա​նելի լինել ցանկացածին: Յու​րա​​քան​չյուր ոք կարող է այդ տեղեկույթի շրջա​նակում ծա​նո​թանալ մեր երկրի մշակութային հարստության ու շար​ժական ժառան​գության ամբող​ջական պատ​կերին, իսկ դրանից օգտվե​լու անհրա​ժեշ​​տու​​թյան դեպքե​րում` հետա​քրքրող հավա​քա​ծուների կամ առան​ձին արժեքների վերա​բերյալ թույլատրելի տվյալները սահ​մանված ձևաչափով ստա​նալ դրանք հաշվառող պա​հոցներից:  

Նախատեսվող շտեմարանի ստեղծման առաջին նախապայմանը բոլոր թան​գա​րան​ների և պահոցների կողմից իրենց հավաքածուների արժեքների տվյալ​ները միասնա​կան ձևաչափով և որոշակի բնութագրիչ​ներով թվայնացնելն է: Այդ հավա​քածուները թվայ​նաց​նելուց հետո դրանց տեղեկույթը կներառվի առաջարկվող շտե​մա​րանում: Նման շտեմա​րանի օգտակար գոր​ծո​ղության գործակիցը մեծ է այն առումով, որ այն` ունեցած տեղեկույ​թի շրջա​նա​կում, կարող է լուծել նաև ծառայո​ղա​կան բազմաթիվ խնդիրներ (մշակու​թա​յին ժառան​գու​թյան ամբող​ջա​կան պատ​կերի ստացում, տարբեր նպատակ​նե​րով և ցանկացած պարա​մետ​րով ու ձևաչափով դրանց արագ և դյուրին օգտագործում, նույնա​կանացման իրակա​նացում ու իսկու​թյան որո​շար​կում և այլն):

Միաժամանակ, ինչը նաև չափազանց կարևոր է, հավա​քա​ծուների թվայ​նա​ցումը հնա​​րավորինս կսահմանափակի մասնագետների և ուսումնա​սի​րողների ան​մի​ջական, ֆի​զի​​կական շփումները արժեքների հետ, որը կնվազեցնի դրանից բխող ռիսկերը, բացի այդ, հնարավորություն կստեղծվի դրանց հեռակա ուսումնա​սի​րու​թյան համար:

4. Կարգավորման նպատակը և բնույթը.– Շտեմարանի ստեղծման հիմնա​կան նպա​տակը Հայաստանի մշակու​թա​յին շարժական հարստության, ինչ​պես նաև այլ երկրնե​րի տարածքում գտնվող ազ​​գային մշակութային արժեքների վերաբեր​յալ տեղեկույթը միաս​նական ձևաչափով մեկ համակարգում հավաքումը, համա​կար​​գումն ու հանրա​հռչակումն է, ինչպես նաև այն շրջանառության մեջ դնելուն նպաս​տելը: Սույն շտեմարանն այցելուներին ուղղորդելու է անհրաժեշտ արժեքները պահ​պանող կազմակեր​պություն​ներ` դյու​րաց​նելով և´ այցելուների, և´ կազմակերպու​թյունների խնդիրները: 

Ենթադրվում է, որ շտեմարանի ստեղծումը բազմափուլ է, շարու​նա​կական և ներա​ռում է համապա​տաս​խան ծրագրերի ստեղծումը, փորձարկումն ու ներ​դրումը, ինչպես նաև տեղեկույթ տրամադրող կազմակերպությունների կողմից անհրաժեշտ սար​քա​շա​րերի ձեռքբերումն ու տեղակայումը, նրան​ցից այդ տեղե​կույթի ստա​ցումը: Վե​րո​հիշ​յալից զատ` անհրաժեշտ է ստացված տեղեկույթը հա​մապատաս​խանեցնել միաս​​​​նա​կան ձևաչա​փին, մուտքա​գրել համակարգում, ներկա​յա​ցնել կայքէջում և ստեղծել հա​մապատասխան համա​կարգ` անհրաժեշտ տեղեկույ​թը փնտրելու և ձեռք բերելու ուղիները մատնա​նշելու համար:
5. Նախագծի մշակման գործընթացում ներգրավված ինստիտուտները և ան​ձինք.– Նախագծի մշակման գործընթացում ներառված են պետական պահոց​ներն ու հա​մա​​պատասխան գիտահետազոտական ինստիտուտները, ոլորտի առա​ջատար մասնագետ​ներն ու հավաքածուներ ունեցող անձինք: 

          6. Ակնկալվող արդյունքը.– Շտեմա​րանի ստեղծումը կընդլայնի և կդյուրացնի Հա​յաստանի մշա​կու​թա​յին շարժական հարստության և հայոց ժառան​գության հետ հաղոր​դակց​ման, դրա պահ​պանման, համա​կարգ​ման և օգտա​գործման գործըն​թաց​ները և երաշ​խիք​ներ կստեղծ​ի այդ հավաքածուների, ինչպես նաև դրանց վերա​բերյալ տեղեկույ​թի հե​տա​գա` ժամանակակից միջոցներով և կրիչներով  պահպա​ն​վածու​թյան ու վերջին​ների վեր​արտադրման համար: 

             Շտեմարանը կամբողջացնի Հա​յաստանի մշակու​թային շարժական արժեք​ների պահ​պանա​կան ցուցակը, որ​տեղից կարելի է անվճար տեղեկանալ ան​հրա​ժեշտ առարկայի պահպանվելու վայրի մասին և դրա վերաբեր​յալ ստանալ ընդհա​նուր պատկերացում` մի քանի տաս​նյակ կայ​քէջե​րում փնտրտուք կատարելու փոխա​րեն: Դա շահեկան է ինչպես այցե​լու​նե​րի հա​մար, այն​պես էլ ամ​բողջական տեղեկույ​​թի պահպանությունն ապա​հո​վելու առում​ով:

            Շտեմարանը հնարավորություն կընձեռի արդ​յունավետ վե​րա​​հսկե​լու մշակու​թային շարժական արժեքների արտահանումն ու ժամանա​կա​վոր արտա​​հա​նումը, կան​խելու մշա​կութա​յին ար​ժեք​ների ապoրի​նի արտա​հանումը և կանխար​գելելու դրանց նկատմամբ uեփա​կա​նու​թյան իրա​վուն​քի ապօրինի փոխ​ան​​ցումը: Շտեմա​րանի առկայության պայման​ներում ավելի դյուրին կլինի հա​վաքածուների հաշվառ​ման, առկայության ստուգման, ար​ժեքների նույնականացման, վերականգնման և այլ գործընթացների իրականացումը: Այն արդյու​նա​վետ կապ կստեղծի ոլորտի կազ​մա​կեր​պու​թյուն​ների ու արտ​երկրի միջև, միա​ժամա​նակ կնպաստի կազ​մա​կերպու​թյուն​ների օբյեկտ​ների հանրա​հռչակ​մանն ու դրանց վերա​բերյալ տեղեկույթի արդյու​նավետ օգ​տա​գործ​մանը:

Նախատեսվում է ժամանակի ընթացքում շտեմարանում տեղադրված տեղե​կույթը ներկայացնել նաև անգլերենով և ռուսերենով, ինչն էլ ավելի արդյունավետ կդարձնի ոչ միայն Հա​յաստանի մշակութային հարստության և ժառանգության հանրահռչակումն ու գիտահետազոտական նպատակներով օգտա​գործումը, այլև կնպաստի մշակութային զբո​սա​շրջության զարգացմանը:

                                                                                            Ա. ՊՈՂՈՍՅԱՆ

